
Ishvaraproktam Atmalingarahasyam

ఈశ్వరప్రోక్తం   ఆత్మలిఙ్గరహస్యమ్

ఈశ్వరః -
సావధానేన దేవేశి లిఙ్గపూజావిధిక్రమమ్   ।
శ‍ృణ్వపర్ణే ప్రణయతో  మయోక్తం హృదయే ధర ॥ ౨౦॥
నాఖ్యేయం కస్యచిద్వాపి రహస్యం మమ సర్వధా ।
లయనాత్సర్వజగతాం లిఙ్గమిత్యుచ్యతే  శివే ॥ ౨౧॥
లీనమర్థం  గమయతి తస్మాత్తల్లిఙ్గముచ్యతే   ।
లము క్రీడాఞ్చ  జగతో గచ్ఛతీతి తదుచ్యతే ॥ ౨౨ ।
తస్మాల్లిఙ్గం   విదుః ప్రాజ్ఞా  బిన్దుహీనం  చ తత్ప్రియే ।
అర్చనం చ ప్రవక్ష్యామి  హ్యర్చకఞ్చ విశేషతః ॥ ౨౩॥
లిఙ్గం  గుణత్రయాద్ధీనం   బ్రహ్మవిష్ణుమహేశ్వరైః    ।
పీఠపీఠ్యాదిరహితం పూజ్యపూజావివర్జితమ్  ॥ ౨౪॥
ధ్యానధ్యేయాదిరహితం నిర్గుణం  తమసః పరమ్ ।
జగజ్జన్మోదయాస్థాన   వినాశన వివర్జితమ్  ॥ ౨౫॥
ఓఙ్కారాద్యం సప్రణవం  త్రిమాత్రాపరివర్జితమ్    ।
భావాభావాదిరహితం భావాభావవివర్జితమ్  ॥ ౨౬॥
బోధ్యవోధాదిరహితం వ్యాప్యవ్యాపకవర్జితమ్  ।
జ్ఞానజ్ఞేయజ్ఞాతృహీనం    ఖణ్డాఖణ్డవివర్జితమ్    ॥ ౨౭॥
ప్రభవాభవసంహారతిరోధానాదివర్జితమ్   ।
ధ్యానధ్యేయాదిరహితం మహా(మమా)ధ్యానవిదూరగమ్ ॥ ౨౮॥
అలక్ష్యలక్షణాహీనం గోప్యగోపకవర్జితమ్  ।
న సన్నాసన్న చైవాసత్సదసఞ్చైవ   నాప్యసత్ ॥ ౨౯॥
సత్తామాత్రాదిరహితం  కేవలం స్వాత్మదర్శనమ్ ।
భానాభానవిహీనఞ్చ స్వభాసా భాసితాఖిలమ్ ॥ ౩౦॥

చేతృచేతకరాహిత్యం క్షరాక్షరవివర్జితమ్  ।
చరాచరవిహీనం చ ప్రమామేయాదివర్జితమ్   ॥ ౩౧॥
బిన్దునాదాదికం (బిన్దునాదాతిగం )సాక్షాత్సాక్షిసాక్ష్యాదివర్జితమ్  ।
బిమ్బీబిమ్బాతిగఞ్చైతత్ప్రతిభాసాదివర్జితమ్   ॥ ౩౨॥
నైవ  దృశ్యం న చాదృశ్యం గ్రాహ్యగ్రాహకవర్జితమ్    ।
నవాగ్వాక్యవిహీనం చ వాచాం దూరమనౌపమమ్ ॥ ౩౩॥
న మనో నామనఃప్రాప్యం  న ప్రాణం  ప్రాణబోధకమ్  ।
న చక్షురూపరహితం తద్దృశ్యజ్ఞానవర్జితమ్    ॥ ౩౪॥
న శ్రోత్రం   శ్రవణాద్ధీనం   తదాకాశమనౌపమమ్ ।
న ఘ్రాణం  గన్ధహీనం  చ పృథివీపరివర్జితమ్  ॥ ౩౫॥
న రసం తదపోహీనం జిహ్వాస్థానాదివర్జితమ్   ।
న పాణిపాదపాయ్వాదిమరుద్ధీనం  శివే హి తత్ ॥ ౩౬॥
న రూపరసగన్ధాదిశబ్దస్పర్శవివర్జితమ్    ।
నైవాకాశమనాకాశమాకాశస్యాపి  చేతకమ్ ॥ ౩౭॥
న భూమిర్భైతికైర్హీన్నం    ఘనభావవివర్జితమ్  ।
న తేజస్తేజసా హీనం సర్వతేజఃప్రవర్తకమ్   ॥ ౩౮॥
న వాయుశ్చలనాద్ధీనం  వాయోరుద్బోధకం హి తత్ ।
న చైతత్సలిలం  సాక్షాత్సలిలద్రవకల్పకమ్  ॥ ౩౯॥
భూతాద్విహీనం భూతాది భూతాదారం సనాతనమ్ ।
అపాణిపాదవదనమచక్షుశ్శ్రుతివర్జితమ్  ॥ ౪౦॥
సర్వేన్ద్రియగుణాతీతం  సర్వేన్ద్రియవివర్జితమ్   ।
సర్వస్య ప్రభుమీశానం  సర్వస్య శరణం సుహృత్ ॥ ౪౧॥
సర్వేన్ద్రియగుణైః   కాన్తం నిత్యకాన్తం సదోదితమ్ ।
నవద్వారగృహాన్తస్థదివ్యపీఠే  ప్రతిష్ఠితమ్   ॥ ౪౨॥
యదప్రతిష్ఠం   విశ్వాస్యం విశ్వహస్తోరుపాదకమ్ ।
విశ్వమౌలిం విశ్వపీఠం విశ్వపీఠతమఃపరమ్ ॥ ౪౩॥
న తత్ర కిఞ్చిత్ప్రతిభాతి రూపం యస్మాత్పరం నాపరమస్తి కిఞ్చిత్ ।
వేదాన్తవేద్యం నిర్గుణం  యద్వచోగం యతో జాతం భువనం వై విచిత్రమ్  ॥ ౪౪॥

యస్మిన్లిఙ్గే  స్థితం  చైతద్యస్మిన్లీనం   జగచ్ఛివే ।
యదాధారమిదం విశ్వం త్రిగుణం  పరివర్తతే ॥ ౪౫॥
తల్లిఙ్గపరిమాణం   హి కేన వక్తుం హి పార్యతే ।
పరిమాణాదిరహితం గుణఖణ్డత్రయాతిగమ్   ॥ ౪౬॥
అఖణ్డమేకపిణ్డాణ్డబ్రహ్మాణ్డోపరితస్స్థితమ్       ।
న ప్రతిష్ఠా  న చ స్థానం  తల్లిఙ్గస్య   మహేశ్వరి ॥ ౪౭॥
నాలయస్థం  మహేశాని సర్వావాస్యం మహచ్చ తత్ ।
సర్వభూతమహాకోశగర్భాగారస్థమమ్బికే  ॥ ౪౮॥
అణోరణీయోఽపి మహన్మహతోఽపి మహత్తరమ్ ।
సర్వాధారమనాధారం విశ్వరూపం ప్రకాశకమ్  ॥ ౪౯॥
తేజోమాత్రం  స్వప్రకాశం  జీవేశానాదివర్జితమ్  ।
ప్రత్యక్చైతన్యమాత్మానమానన్దఘనమద్వయమ్    ॥ ౫౦॥
బ్రహ్మవిష్ణుహరాద్యుత్థపీఠజాలవివర్జితమ్     ।
స్వాత్మైకవేద్యం  తల్లిఙ్గం   స్వస్మిన్నేవ ప్రతిష్ఠితమ్   ॥ ౫౧॥
తద్భూమా పరమానన్దం  తత్రనోనాస్తికిఞ్చన  ।
తస్మిన్లిఙ్గేదృష్టిగతే    దృగ్రూపోలిఙ్గతామియాత్   ॥ ౫౨॥
లిఙ్గోఽప్యలిఙ్గోభవతితల్లిఙ్కస్యైవశీలనాత్     ।
నాన్యేపశ్యన్తితలిఙ్గన్నాన్యేజానన్తికేచన  ॥ ౫౩॥
తల్లిఙ్గం   పరమానన్దం  రసహీనం రసాతిగమ్ ।
ఉపాస్యం సర్వదా సర్వైస్తదు   నాత్యేతి కిఞ్చన ॥ ౫౪॥
న తస్య మహిమా కశ్చిత్స్వమహిమ్ని ప్రతిష్ఠితమ్   ।
సర్వహృత్సంస్థితం  లిఙ్గం  నిత్యం సర్వప్రకాశకమ్  ॥ ౫౫॥
అవస్థాభేదరహితం  మాయాగర్భగృహాన్తరమ్ ।
సార్వకాలికపూజ్యన్తత్షట్త్రికాలాదివర్జితమ్    ॥ ౫౬॥
ప్రవిష్టం   స్వావృతతమోరాశి స్వాభానభాసకమ్ ॥ ౫౭॥
న తత్ర వాఙ్మనో వా కదాచిన్నచేన్ద్రియప్రాణభూతాదిసఙ్ఘః    ।

స్వయం ప్రభాతం  భాసితుం నో సమర్థో దృగ్రూపం  తత్కేవలం బోధహీనమ్ ॥ ౫౮॥
జీవేశ్వరౌ బ్రహ్మవిష్ణూ  కదాచిత్తలిఙ్గమేవం  స్వహృద్దృష్టిహీనౌ   ।
కిఞ్చిదజ్ఞసర్వజ్ఞవిమోహమానినావహఙ్కారమాయావివశాన్తరఙ్గౌ   ॥ ౫౯॥
హంసీభవద్వాక్యజపామిమాం వదన్ జీవో విధిర్మోహజాలేషు మగ్నః ।
అహఙ్గ్రహోపాసనాశస్త్రజాలైస్సర్వజ్ఞమేవాభిముఖే    యుయోధమ్ ॥ ౬౦॥
(అహఙ్గ్రహోపాసనాశస్త్రజాలైస్సర్వజ్ఞమేవాభిముఖేషు     బోధయోఽథ) ॥ ౬౦॥
విష్ణుం  తదా చేశ్వరప్రాజ్ఞమజ్ఞం    స చాప్యహఙ్కారవశాన్తరాత్మా ।
అహం చ సర్వేశ్వర ఇత్యథోచ్య యద్దృష్టలిఙ్గోఽభ్యువాచ    విద్ధితమ్  (బిన్ధతమ్ ) ॥ ౬౧॥
ఏవం చ తే యుయుధాతేఽద్యశాస్త్రైర్మిథ్యాభూతైః   పశ్య మోహాన్ధకౌ  తౌ ।
కదాచిదైక్షన్త   విహాయమోహం క్షరాక్షరౌ విధివిష్ణూ భవాని ॥ ౬౨॥
వ్యపేతమోహౌ భవతం తదమ్బికే దృష్ట్వాహతుర్లిఙ్గమేతద్విలోక్య    ।
పునశ్చ మాయాప్రభవైశ్చ   పాశైర్మౌలిం  మూలం చాస్య పశ్యావ చేతి ॥ ౬౩॥
నాన్తో న మూలం న చ మౌలిరస్య లిఙ్గస్య  దృష్ట్వోపరతౌ  తదా శివే ।
భూదారహంసాకృతిదేహభాజౌ స్తుత్వా చ లిఙ్గే వ్యరమన్త తౌ తదా ॥ ౬౪॥
జీవేశ్వరౌ -

క్షరాక్షరౌ తౌ హరివేధసౌ శివే హంసాఖ్యమన్త్రేణ  విభావ్య దేవమ్ ।
జ్ఞాజ్ఞావనీశౌ   యదాదృష్టలిఙ్గావలిఙ్గమాకాశసధర్మకౌ    తదా ॥ ౬౫॥
వ్యపేతమోహావభవన్త తౌ తదా హ్యుపాధిహీనౌ న హి కిఞ్చిదత్ర ।
తదేవ లిఙ్గం  మమ దేవ్యలిఙ్గం  న పూజనాయాసపరైర్న  రైశ్శివే  ॥ ౬౬॥
కార్యం శిలాధాతుజబాణలిఙ్గే చరే స్థిరే  చాపి విశిష్టలిఙ్గే  ।
సమ్పూజయేద్బిల్వదలైర్భవాని  భవామ్బుధేస్సన్తరణాయ లోకః ॥ ౬౭॥
తల్లిఙ్గపూజా   న కదాచిదీదృశైర్న  రైస్సురైర్వాగణవిప్రవర్యైః     ।
కర్తుం న శక్యా వివిధైరుపాయైర్దానైస్తపోనాశనయాదిభిశ్శివే      ॥ ౬౮॥
సమర్చనం తత్కథయే భవాని గూఢం సదా ప్రాజ్ఞతమైకగమ్యమ్    ।
తదర్చనం పుణ్యనరైకలభ్యమలభ్యమన్యైర్నృపశుత్వధర్మైః    ॥ ౬౯॥
భూతాధికారణధరాధరదారణేన సర్వజ్ఞరూపహరిణా  కిటిరూపకేణ ।
కిఞ్చిద్జ్ఞజీవవరహంసకభూతపుణ్యపాథోజజాతవదనైస్స్తుతమర్చితం    చ ॥ ౭౦॥

ఈశ్వరప్రోక్తం   ఆత్మలిఙ్గరహస్యమ్

హృల్లిఙ్గమాత్మకముమే   మనసాభిపశ్య పశ్యంస్తదాత్మకతయా  భవతీవ చిత్రమ్  ॥ ౭౧॥
॥ ఇతి శివరహస్యాన్తర్గతే  మాహేశ్వరాఖ్యే ఈశ్వరప్రోక్తం   ఆత్మలిఙ్గరహస్యమ్  ॥
-॥ శ్రీశివరహస్యమ్  ।మాహేశ్వరాఖ్యః ప్రథమాంశః  ।అధ్యాయః ౫౮ -ఆత్మలిఙ్గకథనమ్
। ౨౦-౭౧॥

Notes:

Śiva శివ reveals to Devī దేవీ, the mystery of Ātmaliṅgaఆత్మలిఙ్గ .

